
 

 

 
ᓇᐃᓈᕐᓯᒪᔪᑦ  
ᓄᓇᕘᑉ ᖃᓄᕐᑑᕆᐊᕈᑎᒃᓴᖏᑦ ᐸᕐᓇᑕᐅᓯᒪᔪᑦ 
ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ 
 
ᒪᑦᓯ 23, 2018-ᒥ, ᐃᓄᐃᑦ ᑕᐱᕇᑦ ᑲᓇᑕᒥ (ᑕᐱᕇᒃᑯᑦ) ᐊᖓᔪᖅᑳᖓᑦ ᓇᑖᓐ ᐆᐱᐊᑦ ᐊᒻᒪ ᓂᕈᐊᖅᑕᐅᓯᒪᔪᖅ ᔭᐃᓐ 
ᐱᐅᓪᐹᑦ, ᒥᓂᔅᑕᖓᑦ ᓄᓇᖃᖅᑳᖅᓯᒪᔪᓕᕆᔨᒃᑯᑦ, ᑐᓴᕐᑎᑦᑎᓚᐅᕐᓯᒪᒻᒪᑎᒃ ᐊᑕᐅᑦᑎᒃᑯᑦ ᑕᐱᕇᒃᑯᑦ−ᒐᕙᒪᑐᖃᒃᑯᓪᓗ 
ᐱᓂᐊᕐᓂᕋᕈᑎᑖᕐᓂᕐᒥᓐᓂᒃ ᐱᑕᖃᕈᓐᓃᕐᑎᑕᐅᒍᑎᒃᓴᖓᓂᒃ ᐳᕙᓪᓗᓇᕐᑑᑉ ᐃᓄᐃᑦ ᓄᓇᖏᓐᓂ 2030-ᖑᓕᕐᐸᑦ. $27.5 
ᒥᓕᐊᓂᒃ ᑮᓇᐅᔭᓂᒃ ᐅᑭᐅᓄᑦ ᑕᓪᓕᒪᓄᑦ ᓴᓂᕐᕙᐃᓪᓗᑎᒃ ᐃᓄᐃᑦ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒋᑦ 
ᓇᓗᓇᐃᖅᑕᐅᓪᓗᓂ 2018-ᒥ ᒐᕙᒪᑐᖃᒃᑯᑦ ᐊᑑᑎᖃᖅᑎᒐᒃᓴᖏᓐᓂ ᑮᓇᐅᔭᑎᒍᑦ.  
 
ᐳᕙᓪᓗᓇᕐᑐᕐᑕᖃᕈᓐᓃᕕᒃᓴᖓ ᑐᕌᖅᑕᐅᔪᖅ ᐅᓪᓗᖓ ᑐᓴᕐᑕᐅᑲᑦᑕᐅᓪᓗᓂ ᐃᓄᐃᑦ ᐳᕙᓪᓗᓇᕐᑐᖃᓐᓂᖏᓐᓂᒃ 
ᑲᒪᒋᐊᖅᑎᑕᓄᑦ − ᓴᖅᑭᑕᐅᔪᔪᑦ ᐅᑭᐊᒃᓵᖓᓂ 2017 ᐅᑯᓄᖓ ᐃᓄᐃᓪᓗ ᒐᕙᒪᒃᑯᓪᓗ ᐱᓕᕆᖃᑎᒌᒃᑐᑎᒃ 
ᑲᑎᒪᔨᕋᓛᖏᓐᓄᑦ ᐋᖅᑭᒃᓱᐃᓂᐊᕐᓗᑎᒃ ᑐᙵᕕᒃᓴᖏᓐᓂᒃ ᐳᕙᓪᓗᓇᕐᑐᕐᑕᖃᕈᓐᓃᕈᑎᒃᓴᓄᑦ ᐃᓄᐃᑦ ᓄᓇᓐᓂ. 
ᑲᒪᒋᐊᖅᑎᐅᔪᑦ ᑭᒡᒐᑐᖅᑎᖃᖅᐳᑦ ᐅᑯᓇᖔᖅᑐᓂᒃ ᐃᓄᐃᑦ ᑎᒥᖁᑎᖏᓐᓂᒃ ᐊᒻᒪ ᑭᓇᒃᑯᑐᐃᓐᓇᕐᓄᑦ ᒐᕙᒪᐅᔪᓂᒃ, ᐊᒻᒪ 
ᖃᐅᔨᒪᔨᕐᔪᐊᖑᔪᑦ ᐳᕙᓪᓗᒃᑐᓂᒃ ᐃᓱᐊᕐᓴᐃᓲᑦ ᐊᒻᒪ ᐱᓕᕆᔾᔪᑎᖏᓐᓂᒃ, ᐳᕙᓪᓗᓇᕐᑑᑉ ᖃᐅᔨᓴᕐᑕᐅᓂᖓᓂᒃ ᐊᒻᒪ 
ᐋᓐᓂᐊᖃᑦᑕᐃᓕᒪᓂᕐᒧᑦ ᑲᒪᒋᔭᐅᒍᑎᓂᒃ.  ᐃᓄᐃᑦ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒋᑦ ᑐᙵᕕᖓ ᓴᖅᑭᑕᐅᔪᕗᖅ 
ᑕᐱᕇᒃᑯᓐᓂᑦ ᑎᓯᑉᐱᕆ 2018-ᒥ. ᐊᑑᑎᒋᔪᒫᕐᓂᐊᕐᓯᒪᔭᖏᓪᓕ ᖃᐅᔨᒪᒍᑕᐅᔪᓐᓇᕐᑐᓂᒃ ᓴᖅᑮᓂᕐᒧᑦ ᐃᓄᐃᑦ 
ᓄᓇᖏᓐᓂ ᓄᓇᐃᑦ ᐊᕕᒃᑐᕐᓯᒪᓂᖏᑦᑎᒍᑦ−ᑐᕌᖓᓪᓗᑎᒃ ᐸᕐᓇᒍᑎᓂᒃ 2030-ᖑᖅᐸᑦ ᐱᑕᖃᕈᓐᓃᖁᓪᓗᒍ 
ᐳᕙᓪᓗᓇᖅᑐᖅ ᑕᒪᐃᓐᓂ ᐃᓄᐃᑦ ᓄᓇᖏᓐᓂ ᑲᓇᑕᒥ. 
 
ᓄᓇᕘᑉ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ ᖃᓄᕐᑑᕆᐊᕈᑎᒃᓴᖏᑦ ᐸᕐᓇᑕᐅᓯᒪᔪᑦ, 2020-2023 ᓴᖅᑭᑕᐅᔪᕗᖅ 
ᐱᓕᕆᖃᑎᒌᒍᑕᐅᓪᓗᓂ ᑲᒪᒋᐊᕐᑎᐅᓪᓗᑎᒃ ᓄᓇᕗᑦ ᑐᙵᕕᒃ ᑎᒥᖓ (ᑐᙵᕕᒃᑯᑦ), ᐱᓕᕆᖃᑎᖃᖅᑐᑎᒃ ᓄᓇᕗᑦ 
ᒐᕙᒪᒃᑯᖏᓐᓂᒃ. ᓯᕗᓪᓕᕐᐹᖑᓪᓗᓂ ᖃᓄᖅᑑᕆᐊᕈᑏᑦ ᐸᕐᓇᒍᑏᑦ ᐊᑐᓕᕐᑎᑕᐅᓛᕐᑐᑦ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ 
ᓄᓇᕘᓕᒫᕐᒥ ᐅᑭᐅᖓ 2030-ᒥ. ᐳᕙᓪᓗᓇᕐᑐᖃᕈᓐᓃᖁᓪᓗᒍ ᖃᓄᕐᑑᕆᐊᕈᑦ ᐸᕐᓇᒍᑦ ᓇᓗᓇᐃᔭᐃᓯᒪᕗᑦ 
ᖃᓄᐃᓕᐅᕈᑕᐅᔪᒃᓴᓂᒃ ᓄᓇᕗᖕᒥ ᐅᑭᐅᓂ ᐱᖓᓱᓂ ᖃᐃᔪᓂ ᐱᓕᕆᖃᑎᒌᓕᕐᐸᓪᓕᐊᒍᑕᐅᓗᓂ, ᐱᓕᕆᔾᔪᑎᒃᓴᑦ ᐊᒻᒪ 
ᖃᐅᔨᒪᓂᐅᔪᑦ, ᐊᒻᒪᓗ ᑕᐅᕗᖓᒃᑲᓂᐊᕐᔪᒃ ᐱᓂᐊᕐᓂᕋᕈᑎᖃᓕᕈᑎᓂᒃ ᐱᓗᑎᒃ ᐊᒻᒪ ᑮᓇᐅᔭᓪᓗᐊᑲᓪᓚᓂᒃ ᐱᓗᑎᒃ 
ᐳᕙᓪᓗᓇᖅᑐᕐᑕᖃᕈᓐᓃᖁᓪᓗᒍ.  
 
ᑕᐃᒪᐅᖕᒪᑕ ᖁᓕᑦ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ ᖃᓄᖅᑑᕆᐊᕈᑎᑦ ᐸᕐᓇᒍᑎᓂ:  
 

• ᐱᓕᕆᖃᑎᒌᓐᓂᖅ, ᐃᖅᑲᓇᐃᔭᖃᑎᒌᓐᓂᖅ ᐊᒻᒪ ᓂᐱᒋᔭᐅᓂᖅ  
• ᐱᕚᓪᓕᕆᐊᖅᑕᐅᓗᓂ ᐋᓐᓂᐊᖃᓐᓇᖏᑦᑐᓕᕆᔾᔪᓰᑦ  
• ᐃᒡᓗᓕᕆᓂᖅ 
• ᓂᕿᑦᑎᐊᕙᑦ, ᓂᕿᒃᓴᖃᑦᑎᐊᕐᓂᖅ  
• ᐱᕚᓪᓕᖁᓪᓗᒋᑦ ᐃᓚᒌᑦ ᐊᒻᒪ ᓄᓇᖅᑲᑎᒌᑦ  
• ᑲᙳᓵᕐᑕᐅᔪᓐᓃᕐᓗᑎᒃ ᐳᕙᓪᓗᑦᑐᑦ  
• ᐱᕚᓪᓕᕆᐊᖅᑕᐅᓗᑎᒃ ᓄᓇᕗᖕᒥ ᐳᕙᓪᓗᓇᕐᑐᓕᕆᓂᕐᒧᑦ ᐱᓕᕆᔾᔪᑏᑦ  
• ᓄᓇᓕᖕᓂ ᐳᕙᓪᓗᒃᑐᖃᙱᒃᑲᓗᐊᕐᒪᖔᑦ ᖃᐅᔨᓴᕐᑕᐅᕙᓪᓗᑎᒃ ᐊᒻᒪ ᐃᓱᐊᕐᓴᕐᑕᐅᕙᓪᓗᑎᒃ 
• ᐃᓄᐃᑦ ᐃᓕᓐᓂᐊᕐᑎᑕᐅᓂᖏᑦ ᐊᒻᒪ ᐃᖅᑲᓇᐃᔭᕐᑎᑕᐅᓂᖏᑦ 
• ᐃᓄᐃᑦ ᐊᐅᓚᑕᐅᓂᖏᑦ ᐱᓪᓗᒋᑦ ᖃᐅᔨᓴᕐᑕᐅᔪᑦ  

ᑖᒃᑯᐊ ᐊᑑᑎᖃᖅᑎᓪᓗᒋᑦ ᐃᒪᓐᓇᐃᓕᐅᕐᓂᐊᕐᐳᒍᑦ:   
 

1. ᐱᕚᓪᓕᕆᐊᕐᓗᒋᑦ ᐃᓱᐊᕐᓴᐃᒍᑏᑦ ᐅᓄᕐᓯᒋᐊᕐᓗᒋᑦ ᐃᓄᐃᑦ ᐃᖅᑲᓇᐃᔭᕐᑐᑦ ᐊᒻᒪ ᐃᓄᒃᑎᑐᑦ ᐅᖃᓪᓚᒍᓐᓇᕐᑐᑦ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓂ ᐊᒻᒪ ᐳᕙᓪᓗᓇᕐᑐᓕᕆᓂᕐᒧᑦ ᐱᓕᕆᔾᔪᑎᑎᒍᑦ  

2. ᐃᑲᔪᕐᓯᓗᒋᑦ ᐱᓕᕆᖃᑎᕗᑦ ᓄᓇᕗᑦ ᒐᕙᒪᒃᑯᖏᓐᓂ ᓄᓇᕗᖕᒥ ᐳᕙᓪᓗᓇᕐᑐᓕᕆᓂᕐᒥᒃ ᐱᓕᕆᔾᔪᑏᑦ 
ᐱᐅᓯᒋᐊᖅᑕᐅᓗᑎᒃ ᐊᒻᒪ ᓄᓇᓕᖕᓂ ᐳᕙᓪᓗᒃᑐᖃᙱᒃᑲᓗᐊᕐᒪᖔᑦ ᖃᐅᔨᓴᕐᓗᑎᒃ ᐊᒻᒪ ᖃᐅᔨᓴᐃᕕᖃᓪᓗᑎᒃ 
ᐅᓄᕈᓐᓃᓄᐹᓪᓕᖁᓪᓗᒋᑦ ᓄᓇᕗᖕᒥᐅᑦ ᐳᕙᓪᓗᒃᑐᑦ ᐊᒻᒪ ᐳᕙᓪᓗᓇᕐᑐᓖᑦ ᐋᓐᓂᐊᓕᕈᑕᐅᓯᒪᙱᑦᑐᓂᒃᓱᓕ.  

3. ᑮᓇᐅᔭᕐᑎᒍᑦ ᐃᑲᔪᕐᓗᑎᒃ ᓄᑖᓄᑦ ᐊᒻᒪ ᐱᑕᖃᕇᖅᑐᓄᑦ ᐱᓕᕆᔾᔪᑎᓄᑦ ᐃᑲᔪᕐᓯᑲᓐᓂᕈᑕᐅᔪᓐᓇᕐᓂᐊᕐᑐᓂᒃ 
ᐃᓄᖕᓄᑦ ᐊᒻᒪ ᓄᓇᓕᖕᓂᑦ ᐊᑦᑐᖅᑕᐅᓯᒪᓂᖃᖅᑐᓄᒃ ᐳᕙᓪᓗᓇᕐᑐᒧᑦ.  

4. ᐱᓕᕆᖃᑎᒋᔭᐃᓐᓇᕆᓗᒋᑦ ᖃᐅᔨᒪᔭᐅᓂᐊᕐᒪᑕ ᐳᕙᓪᓗᓇᕐᑐᕐᑕᖃᖁᓇᒍ ᖃᓄᖅᑑᕆᐊᕈᑎᓂᒃ 
ᒪᒥᓴᕈᓐᓇᓂᐊᕐᒪᑕ ᓯᕗᓂᑦᑎᓐᓂ ᐊᒃᓱᕈᓐᓂᑯᒥᓃᑦ, ᐊᔪᕐᓴᑐᑦ ᐅᓄᕈᓐᓃᐹᓪᓕᕐᑎᑕᐅᓗᑎᒃ, 
ᐃᒡᓗᖃᕐᑎᑦᑎᓂᕐᓴᐅᓗᑎᒃ, ᐊᒻᒪ ᐱᕚᓪᓕᕐᑕᐅᓗᑎᒃ ᐊᑲᕐᕆᔾᔪᑎᑦ ᐊᑭᑐᔪᑦ.  

5. ᐊᑐᓕᕐᑎᑕᐅᓗᑎᒃ ᐳᕙᓪᓗᓇᕐᑐᖅ ᖃᐅᔨᓴᕐᑕᐅᓂᖓᓄᑦ ᐸᕐᓇᒍᑎᒥᒃ ᐱᖃᑕᐅᑎᑦᑎᑎᐊᕐᓗᑎᒃ ᐃᓄᖕᓂᒃ 
ᑭᐅᕙᓐᓂᐊᕐᒪᑕ ᐊᐱᖅᑯᑎᑦᑎᓐᓂᒃ ᐊᒻᒪ ᖃᐅᔨᒪᓕᕈᑎᒋᓗᒋᓪᓗ. 

6. ᐊᑐᓕᕐᑎᑕᐅᓗᑎᒃ ᓄᓇᓕᖕᓂ ᐊᒻᒪ ᓄᓇᖅᑲᑎᒌᓄᑦ ᐱᒋᐊᕐᑎᑕᐅᔪᑦ ᐳᕙᓪᓗᓇᕐᑐᖃᕈᓐᓃᖁᓪᓗᒍ ᐊᒻᒪ 
ᑲᖑᓵᕐᑕᐅᒍᓐᓃᕐᓗᑎᒃ ᐊᒻᒪ ᐱᑦᑎᐊᕐᑕᐅᔪᓐᓃᕐᓗᑎᒃ ᑕᐃᒪᐃᑕᐅᒐᔪᒻᒪᑕ ᐳᕙᓪᓗᒃᑐᑦ.  

7. ᑲᑎᒪᔨᙳᑎᑦᑎᓗᑎᒃ ᓄᓇᕗᖕᒥ ᐳᕙᓪᓗᓇᕐᑐᓕᖕᓂᒃ ᑲᒪᓂᐊᕐᑐᓂᒃ ᐊᒻᒪ ᐊᑑᑎᖃᖅᑎᑕᐅᓗᑎᒃ ᓄᓇᕗᖕᒥ 
ᓇᓗᓇᐃᖅᓯᒍᑎᐅᓯᒪᔪᑦ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ ᑲᒪᔾᔪᑕᐅᓗᓂ ᓂᕈᐊᖅᑕᐅᓯᒪᔪᓂᒃ 
ᑲᒪᐃᓐᓇᕈᑕᐅᓂᐊᕐᑐᓂᒃ ᐊᒻᒪ ᐱᔾᔪᑕᐅᓂᐊᕐᓗᓂ ᓱᓇᖃᕈᑎᒃᓴᑲᓐᓂᕐᓂᒃ ᐊᒻᒪ ᑮᓇᐅᔭᕐᑎᒍᑦ 
ᐱᔭᕆᐊᖃᖅᑕᑎᓐᓂᒃ ᑎᑭᐅᑎᓂᐊᕈᑦᑎᒍ ᑕᑯᓐᓇᖑᐊᕐᑕᕗᑦ ᐳᕙᓪᓗᓇᕐᑐᕐᑕᖃᕈᓐᓃᕐᓂᖓᓂᒃ ᓄᓇᕗᖕᒥ 
ᐅᑭᐅᖓᓂ 2030-ᒥ.  

8. ᐱᓕᕆᐊᒃᓴᖏᑦ ᐊᖏᓪᓕᒋᐊᖅᑕᐅᓗᑎᒃ ᓄᓇᕗᖕᒥ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ ᖃᐅᔨᒪᔨᒋᔭᐅᓪᓗᑎᒃ 
ᑲᑎᒪᔨᕋᓛᖏᑦ ᐊᑐᓕᕐᑎᑕᐅᑦᑎᐊᖁᓪᓗᒋᑦ ᖃᓄᖅᑐᕆᐊᕈᑎᒃᓴᑦ ᐸᕐᓇᒍᑏᑦ, ᑕᑯᒃᓴᐅᑎᐊᕐᓗᑎᒃ ᐊᒻᒪ 
ᐊᑑᑎᖃᑦᑎᐊᕐᓗᑎᒃ. ᑕᐃᒪᓐᓇ ᑲᒪᒋᐊᕈᑦᑕ ᓯᕗᒧᐊᒃᐸᓪᓕᐊᓂᖃᕈᑎᒋᔪᓐᓇᕋᑦᑎᒍᑦ ᑐᓴᐅᒪᑦᑎᐊᓂᒃᑯᑦ, ᐊᒻᒪ 
ᓈᖕᒪᒃᑐᓂᒃ ᑲᒪᔾᔪᑎᒃᓴᖃᑦᑎᖃᓂᑦᑎᓐᓂᒃ, ᐃᖅᑲᓇᐃᔭᕐᑎᖃᑦᑎᐊᓂᑦᑎᒍᑦ ᐊᒻᒪ ᑮᓇᐅᔭᖃᑦᑎᐊᕐᑎᑕᐅᓂᒃᑯᑦ 
ᑲᒪᒋᐊᕈᓐᓇᖁᓪᓗᑕ.  

9. ᓴᖅᑮᓗᑕ ᐅᔾᔨᑐᕈᑎᒋᑦᑎᐊᕈᓐᓇᑕᑦᑎᓐᓂᒃ, ᖃᐅᔨᓴᕐᕈᑎᒋᔪᓐᓇᕐᑕᑎᓐᓂᒃ, ᐋᖅᑭᒋᐊᕐᐸᓪᓗᒍ 
ᖃᓄᖅᑑᕆᐊᕈᑎᓄᑦ ᐸᕐᓇᒍᑦ ᐃᑲᔪᓐᓂᖃᓐᓂᐊᕐᒪᑦ ᐱᔭᕇᕈᒪᔭᑦᑎᓐᓂᒃ ᐱᔭᕇᕈᑎᒋᓗᒋᑦ.  

10. ᑕᑯᒃᓴᐅᑎᑦᑎᓗᑕ ᓄᓇᕗᖕᒥᐅᓄᑦ ᐱᔪᓐᓇᕐᓂᕆᔭᕐᑎᓐᓂᒃ ᐅᓂᒃᑳᓕᐅᕐᐸᓪᓗᑕ ᐊᑕᐅᓯᐊᕋᓗᐊᕐᓗᑕ ᐊᕐᕌᒍᒥ 
ᓄᓇᕗᖕᒥ ᐱᕚᓪᓕᕈᑕᐅᕙᓪᓕᐊᔪᓂᒃ ᐳᕙᓪᓗᓇᕐᑐᕐᑕᖃᕈᓐᓃᖁᓪᓗᒍ.  

 
 
 


